Athugasemdir vegna þingsályktunartillögu  að Rammaáætlun : 
Reykjanesskagi

Inngangur
Í þingsályktun að Rammaáætlun fellur ekkert svæði vestan Brennisteinsfjalla í verndarflokk. Brennisteinsfjöll falla í verndarflokk en það var sjálfgefið þar sem bæjaryfirvöld í Grindavík höfðu áður ákveðið að þau yrðu friðuð.
Samkvæmt Rammmaáætlun verða öll háhitasvæði vestan Brennisteinsfjalla  virkjuð svo framarlega sem þau verði virkjanleg.  Trölladyngja og Austurengjahver  eru sett í biðflokk en úr þingsályktuninni má lesa að það sé einungis á meðan skorið verði úr um það hvort önnur svæði í Krýsuvík verði virkjanleg. Þar er átt við Sveifluháls en honum tilheyra m.a. hverasvæðin í Seltúni og Baðstofu undir Hverafjalli. Þessi svæði eru innan Reykjanesfólkvangs.  Eitt vinsælasta útivistarsvæðið í nágrenni höfuðborgarinnar verður þar með að iðnaðarsvæði. Ofan á það bætast þau svæði sem nú þegar hafa verið virkjuð og raskað á skaganum.
Það segir sig sjálft að gildi Reykjanesfólkvangs  til útvistar og ferðamennsku verður heldur rýrt frá því sem nú er.  Rétt er að árétta að yfir 80% þeirra erlendu ferðamanna sem koma til Íslands eru hingað komnir í þeim tilgangi að skoða ósnortna náttúru. Möguleikarnir til uppbyggingar ferðaþjónustu á Reykjanesskaga verða rýrðir verulega  fari fram sem horfir. Ýmsir ferðaþjónustuaðilar eru farnir að gera út á þetta svæði með dagsferðum frá Reykjavík. Íbúar á vestanverðum Reykjanesskaga munu þurfa að aka langar vegalengdir til að njóta ósnortinnar náttúru því samkvæmt Rammaáætlun verður Reykjanesskaginn nánast allur eitt samfellt orkuvinnslusvæði í framtíðinni með tilheyrandi orkumannvirkjum þvers og kruss um allan skagann. 
Jarðfræði Reykjanesskagans býður upp á mikil tækfæri í ferðaþjónustu, þeirri atvinnugrein sem er í hvað mestri sókn hér á landi. Aðeins á einum öðrum stað í heiminum gengur úthafshryggur á land á mótum tveggja jarðskorpufleka með sýnilegum ummerkjum eldsumbrota liðinna alda. Hraunmyndanir, gígaraðir, sprungureinar, hverasvæði, hraunhellar og jarðminjar af öllum gerðum prýða einstaka eldfjallanáttúru skagans, sem býr yfir mikilli náttúrulegri fjölbreytni.
----
Hjarta Reykjanesfólkvangs
Eitt af fimm jarðhitasvæðum á Krýsuvíkursvæðinu er Sandfell.  Í rökstuðningi þingályktunartillögunnar segir að „áhrif virkjunar á möguleika til ferðamennsku og útivistar séu ekki talin veruleg”.
Annað svæði er Sveifluháls. Undir hann fellur jarðhitasvæðið í Seltúni. Ein vinsælasta gönguleið svæðisins,  Ketilstígurinn,  liggur upp með Seltúni og inn á Sveifluhálsinn, fram hjá Arnarvatni. Verði af virkjunaráformum á þessum svæði mun háspennulína verða lögð yfir Seltún og Sveifluhálsinn á þessum stað, samkvæmt tillögum Landsnets. 
Þetta svæði er afar vinsælt til náttúruskoðunar og útivistar enda býður það upp á stórbrotið landslag. Í þingsályktuninni fer þetta svæði í nýtingarflokk. Í rökstuðningi hennar segir að það sé „mikilvægt fyrir hitaveitur höfuðborgarsvæðisins”. Þar er hins vegar ekkert minnst á gildi þess til útivistar og ferðamennsku, ólíkt umsögninni um Sandfell. Þó er engum blöðum um það að flétta að þarna er verið að tala um hjarta Reykjanesfólkvangs, sem hefur mun meira gildi í þessum skilningi. Þangað koma flestir ferðamenn.  Mikil umferð er á hverasvæðið í Seltúni,  sem er á meðal vinsælustu áfangastaða ferðaþjónustufyrirtækja sem bjóða upp á dagsferðir frá Reykjavík. 
Í því samhengi er rétt að benda á að í sumar var starfandi landvörður í Reykjanesfólkvangi og fylgdist hann með umferð um svæðið. Það liggja því fyrir nýjar, tölulegar upplýsingar. Samkvæmt upplýsingum frá Markaðsstofu ferðamála á Suðurnesjum og Óskari Sævarssyni, landverði, komu að jafnaði um eitt þúsund manns á dag í Seltún yfir sumarmánuðina á liðnu sumri, eða samanlagt um 90 – 100 þúsund manns á umræddu tímabili!
Ferðaþjónusta er  stærsti vinnuveitandinn á Suðurnesjum. 
Árið 2010 komu hátt í 500 þúsund erlendir ferðamenn til landsins.  Ef rýnt er í tölulegar samantektir frá Ferðamálastofu kemur í ljós að 82% komu hingað vegna áhuga á náttúru Íslands. Náttúruskoðun er vinsælust (82%)  á meðal þeirra afþreyingarmöguleika sem erlendir ferðamenn nýta sér. Sundlaugar og náttúruböð komu næst (62%) og gönguferðir og fjallgöngur var þriðja vinsælasta afþreyingin (50%). Þeir þættir sem oftast voru nefndir þegar svarendur voru spurðir hvað þeim hefði þótt minnistæðast við Íslandferðina tengdust náttúrunni eða einstökum stöðum á Íslandi á einhvern hátt.
Semsagt, yfir 80%  erlendra ferðamanna sem hingað koma eru komnir í þeim tilgangi einum að njóta ósnortinnar náttúru. Þeir eru ekki hingað komnir til að skoða stöðvarhús, háspennulínur, línuvegi, hitaveiturör og borstæði. Það segir sig sjálft að verði  af allri þeirri jarðhitanýtingu sem fyrirhuguð er á Reykjanesskaganum mun það rýra til muna framtíðarmöguleika ferðaþjónustunnar á svæðinu. 
Mikil uppbygging hefur átt sér stað í ferðaþjónustu á Suðurnesjum á undanförnum árum. Samkvæmt könnun Markaðsstofu ferðamála á Suðurnesjum  starfa um 1600 manns allt árið í ferðaþjónustu á Suðurnesjum og fjölgar í 2100 manns yfir sumarið. Ef þessi fjöldi er settur í samhengi við vinnumarkaðinn þá er þetta um 15% af vinnuaflinu á Suðurnesjum. Á landinu öllu eru um 8500 heilsársstörf í ferðaþjónustunni. 
Ferðaþjónusta er  stærsti vinnuveitandinn á Suðurnesjum. Vera má að einhverjir hafi efasemdir um þá fullyrðingu en við frekari sundurgreiningu er þetta augljóst. Hjá Bláa lóninu, söfnum og veitingastöðum starfa um 240 manns, við innritun og afgreiðslu í flugstöðinni o.fl. um 420 manns, hjá bílaleigum og við fólksflutninga starfa um 140 manns, hjá gististöðum um 100 manns, hjá viðhaldsdeildum flugflotans starfa um 300 manns, hjá Keflavíkurflugvelli ohf. starfa um 400 manns. Flugáhafnir eru ekki í þessum tölum. Þá eru ótalin þau fyrirtæki sem gera út ferðir á svæðið, t.d. Fjórhjólaævintýrið í Grindavík, Volcano Tours, Salty Tours og fleiri. 
Þessar tölur segja okkur að ferðaþjónustan skapar fleiri störf en nokkur annar atvinnuvegur á Suðurnesjum og er hún því ein af grunnstoðum atvinnulífsins á svæðinu.  Nálægð við alþjóðaflugvöllinn og einstök eldfjallanáttúra bjóða upp á gríðarlega framtíðarmöguleika í ferðaþjónustu t.d. í tengslum við jarðvang eða Geopark. Því má spyrja hvort réttlætanlegt sé að rýra möguleika og gildi einnar atvinnugreinar með náttúrufórnum fyrir aðra atvinnugrein sem skilar minna?
Rétt er að benda á í þessu samhengi að samkvæmt hagtölum stóð ferðaþjónusta að baki 15% nettóútflutnings vöru og þjónustu árið 2009 og skilaði 140 milljarða gjaldeyristekjum. Hlutur álvera og kísiljárns var prósentustigi minna, eða 14%. 

Reykjanesskaginn eitt merkilegasta svæði heims
Margar ritgerðir og skýrslur hafa verið skrifaðar um Reykjanesskagann og Reykjanesfólkvang. Gerðar hafa verið fræðilegar úttektir, t.d. í tengslum við fyrirhugaða jarðhitanýtingu. Náttúra og söguminjar mynda sterka heild á þessu svæði og mörg rit fjalla um hvort tveggja. Þá hafa aðilar eins og Landvernd og Ferðamálasamtök Suðurnesja kynnt hugmyndir  um eldfjallagarð eða jarðminjagarð (GeoPark) á Reykjanesskaga. Slíkur garður hefur nú verið stofnsettur á Suðurlandi, þ.e. Kötlugarðurinn. Þar sjá heimamenn fram á talsverða atvinnuuppbyggingu tengda því verkefni.
Ljóst er að sú eldvirknináttúra sem Reykjanesskaginn hefur að geyma bíður upp á ótal tækifæri af þessum toga og ýmis konar tengingar við ferðaþjónustu, útivist og fræðslustarf.  Helgi Páll Jónsson skrifaði nýlega lokaritgerð til meistraraprófs í jarðfræði við Jarðvísindadeild Háskóla Íslands.  Rigerðina kallar hann Eldfjallagarður og jarðminjasvæði á Reykjanesskaga. 
Í ritgerðinni er fjallar Helgi  um jarðminjasvæði á Reykjanesskaga í tengslum við uppbyggingu eldfjallagarðs á svæðinu. Farið er yfir landfræðilega legu skagans, jarðfræðirannsóknir og fjallað almennt um ástæður eldvirkninnar. Helstu jarðmyndunum eldfjallalandslagsins eru gerð góð skil og fjallað er um jarðfræðilega fjölbreytni, jarðfræðilega arfleifð og jarðfræðitengda ferðaþjónustu sem Helgi segir að muni gegna veigamiklu hlutverki í eldfjallagarði verði hann byggður upp á svæðinu.
Niðurstöður Helga eru þær  helstar að Reykjanesskagi henti vel sem eldfjallagarðssvæði fyrir jarðfræðitengda ferðaþjónustu vegna legu sinnar nálægt höfuðborg og alþjóðaflugvelli en ekki síður vegna hinna fjölbreyttu eldvarpa og gosminja. Þau séu  fjölbreytt hvað varðar eldvirkniferli og ná allt frá Reykjanesi austur í Reykjanesfólkvang. 
Í niðurstöðum sínum segir Helgi orðrétt: 
Reykjanesskagi myndar suðvesturhorn Íslands og er eitt merkilegasta svæði heims hvað varðar eldvirkni og jarðhnik. Þar rís Atlantshafshryggurinn úr sjó. Landslag á Reykjanesskaga er mótað af rekhreyfingum, eldvirkni og samspili þessara innrænu afla við útræn öfl..Eldvörp eru afar fjölbreytt á Reykjanesskaga og þar koma fyrir flestar gerðir eldvarpa sem þekkjast. Á skaganum eru einnig menningarminjar sem sýna sambúð mannsins við eldvirknina allt frá landnámi“.
Og ennfremur segir Helgi:
„Reykjanesskagi hefur ákveðna sérstöðu umfram aðra landshluta þar sem hann hýsir mestu byggðir landsins. Alþjóðaflugvöllur landsins er á skaganum og ferðamenn sem sækja Ísland heim fara því meira og minna um landssvæðið sem myndar skagann. Ef horft er til jarðfræðitengdrar ferðaþjónustu og mikilvægi hennar fyrir starfsemi eldfjallagarðs þá er landfræðileg lega hans afar ákjósanleg. Skaginn er nú þegar mikið heimsóttur af ferðafólki og hafa ákveðin svæði eins og Reykjanes, Bláa lónið og Krýsuvík töluvert aðdráttarafl nú þegar. Reykjanes hefur einnig þá sérstöðu að þar gengur Atlantshafshryggurinn upp úr sjó á mjög sýnilegan hátt og er aðgengi að svæðinu afar auðvelt. Á Reykjanesskaga eru nánast allar gerðir eldvarpa sem þekkjast. Fyrir ferðalanga sem myndu ætla að njóta höfuðborgarsvæðisins eða eingöngu að hafa stutta viðkomu án mikilla ferðalaga væri eldfjallagarður á Reykjanesskaga einn möguleiki til afþreyingar í næsta nágrenni“.
Að ofansögu má ljóst vera að gildi svæðisins til ferðaþjónustu og útvistar er afar mikið. Að gera skagann að samfelldu orkuiðnaðarsvæði vestan Brennisteinsfjalla er því algörlega óásættanlegt með tilliti til þessa. Að breyta fólkvangi í iðnaðasvæði er óásættanlegt.

Hvað með rétt komandi kynslóða?
Að gefa leyfi á jarðhitanýtingu í friðlýstum fólkvangi og vinsælu útivistarsvæði er óskiljanleg ráðstöfun. Það var ekki að ástæðulausu sem Sigurður Þórarinsson beitti sér fyrir stofnun og friðslýsingu Reykjanesfólkvangs á sínum tíma. Umrædd friðlýsing var þó aldrei nema í orði kveðnu en það er önnur saga. 
Helstu ástæður friðlýsinga eru þær að tryggja aðgang almennings að náttúru og sú siðferðilega skylda núlifandi kynslóða að virða rétt afkomenda til að njóta óraskaðs lands. Friðlýst svæði tryggja fólki tækifæri til útivistar sér til ánægju og heilsubótar og auka þannig lífsgæði. Einnig er tilgangur friðlýsinga  að vernda menningarlega mikilvæg svæði svo sem búsetulandslag og sögustaði. Í Krýsuvík eru verðmætar sögulegar  minjar um búsetu fyrri alda, allt frá landnámi. Þar var höfuðból með fjölda hjálega.  Sumar þessara minja munu lenda undir fyrirhuguðu borstæði við Sveifluhálsinn.. 
Friðlýst svæði eru mikilvæg til að auka möguleika á að rannsaka náttúruna og miðla fræðslu um hana. Því er mikilvægt að hafa óröskuð svæði til samanburðar við nytjuð svæði. Það verður því miður fátt um slíkt fari fram sem horfir með Reykjanesskaga, sem verður líklega gerður að einu samfelldu orkuvinnslusvæði frá Brennisteinsfjöllum að Reykjanesi. Þá eru ótalin þau svæði sem hafa verið nýtt á Hengilssvæðinu og eftir er að nýta. Réttur komandi kynslóða til að njóta ósnortinnar náttúru til jafns við núlifandi kynslóðir er skertur verulega. Þeim verður ætlað að búa við minni lífsgæði. Það er siðferðalega ranglátt.

Hefur allt að 8000 fermetra borteigur ekki áhrif á landslag?
Sumarið 2009 barst Umhverfisstofnun beiðni Skipulagsstofnunar um umsögn um tilkynningaskylda framkvæmd vegna rannsóknarborana undir Hverafjalli í Krýsuvík. 
Í umsögn Umhverfisstofnunar, dagsett 11. júní 2009, segir m.a. þetta:
„Í tilkynningunni kemur fram að framkvæmdin sem slík hafi óveruleg áhrif á landslag á svæðinu. Umhverfisstofnun bendir á að enginn rökstuðningur fylgir fyrrgreindri fullyrðingu í greinargerðinni. Að mati Umhverfisstofnunar hefur allt að 8000 fermetra borteigur ákvallt töluverð áhrif á landslag á umræddu svæði auk þeirra mannvirkja sem eftir verða. Sýnileiki mannvirkja verður töluverður meðan á borun og prófun stendur en óvíst er um hvernig gengið verður frá borholutöppum eftir að borun lýkur.“

Þá segir einnig þettta:
„Eins og fram kemur í erindinu er fyrirhugað framkvæmdasvæði í Reykjanesfólkvangi. Einnig kemur fram að allt jarðrask er bannað innan fólkvangsins nema til komi leyfi frá Umhverfisstofnun að undanskilinni hagnýtingu jarðhita. Umhverfisstofnun bendir á að fólkvangurinn var friðlýstur 1975 og er ljóst að hagnýting jarðhita í dag er með allt öðrum hætti en tíðkaðist á þeim árum er fólkvangurinn var stofnaður. Að mati Umhverfisstofnunar er öll jarðhnitanýting á nútíma mælikvarða til þess fallin að hafa umtalsverð áhrif á ásýnd Hveradals í Krýsuvík...Umhverfisstofnun ítrekar að skoða þurfi heildrænt þau áhrif sem verða af nýtingu, ef til hennar kemur.“

Að mati undirritaðs eru ofangreind sjónarmið Umhverfisstofnunar til þess fallin að svæðið fari að minnsta kosti í biðflokk á meðan heildræn áhrif  jarðhitanýtingar á svæðinu eru skoðuð.

Mikilvægi svæðis fyrir útivist og ferðamennsku
Í skýrslu sem Sigrún Helgadóttir tók saman fyrir stjórn Reykjanesfólkvangs 2004, má m.a. lesa þetta:
„Höfuðborgarsvæðið er ákaflega merkilega í sveit sett í samanburði við önnur þéttbýli Evrópu og þó víðar væri leitað. Víðast er mikil byggð allt í kring um borgir og stóra bæi sem tengist þrælskipulögðu landbúnaðarlandi svo langt sem augað eygir. Til að komast í opið land verða borgarbúar oftast að láta sér lynda löng ferðalög eða láta sér nægja ræktaða garða. Segja má að þéttbýli höfuðborgarsvæðisins og Reykjanesskagans sitji í útjaðri óbyggðra heiðalanda. Um leið og borgar og bæjarmörkum sleppir er fólk komið á opið land, oft fjölbreytt og með náttúrulegu yfirbragði. Slíkt land veitir ákveðna frelsistilfinningu, fólk getur farið um án þess að klofa yfir girðingar og skurði eða ganga um ræktað eignarland.
Reykjanesfólkvangur var í upphafi stofnaður til að þar gæti orðið útivistarsvæði íbúa höfuðborgarsvæðisins og þéttbýlisstaða Suðurnesja. Með friðun svæðisins átti að opna leiðir úr þéttbýlinu um útivistarsvæði borgar og bæja, með vötnum og um skóglendi til óbyggða og víðerna í fjöllum og alla leið til hafs við Krýsuvíkurberg. Hafi svæðið verið mikilvægt sem slíkt fyrir 30 árum er mikilvægi þess enn meira nú. Á þessum árum hefur fólksfjöldi á svæðinu aukist verulega svo og áhugi á útivist, ekki síst gönguferðum og náttúruskoðun. Mikilvægi Reykjanesfólkvangs sem útivistarsvæðis er margþætt.
- Svæðið er í mikilli nálægð við mesta þéttbýli landsins og hægt að komast þangað á örskotsstund.
- Land er snjólétt og hægt að njóta þess allt árið um kring.
- Vegir veita aðgengi að merkilegum og sérstökum svæðum.
- Möguleikar eru á mjög fjölbreyttum gönguleiðum hvort heldur sem fólk er að leita eftir fjölbreytni í landslagi, jarðmyndunum, söguminjum eða gróðurfari til afþreyingar, upplifunar, fróðleiks eða fræðistarfa eða sækist eftir einveru.
- Um margar leiðir er að velja stuttar og langar, auðveldar eða erfiðar.
- Innan fólkvangsins og í nágrenni hans má enn finna svæði sem geta fallið undir skilgreiningu víðernis. Að slík svæði finnist svo nærri miklu þéttbýli með allri þjónustu er mjög sérstakt og verðmætt,“ segir orðrétt í samantekt Sigrúnar.

Öfögur framtíðarsýn
Framtíðarsýnin á ásýnd Reykjanesskagans er ófögur verði farið í jarðhitanýtingu á öllum þeim svæðum sem unnt er að nýta. Samkvæmt þeim drögum sem nú liggja fyrir að þingsályktunartillögu um Rammaáætlun eru  14 virkjunarkostir af 51 í nýtingar- eða biðflokki staðsettir á Reykjanesskaga eða um 28%. Hér getur að líta níu af 24 svokölluðum nýtingarsvæðum þ. e. um 38% og fimm af þeim 27 svæðum sem hafna í biðflokki eða um 19%. Nesjavellir og Svartsengi eru ekki á meðal nýtingar- eða biðsvæða Rammaáætlunar en þar eru nú þegar jarðvaramavirkjanir auk virkjanna á Reykjanesi og Hellisheiði. Hann verður því þröngt setinn bekkurinn verði jarðvarmavirkjanir á öllum þeim nýtingar- og biðsvæðum sem stasett eru á Reykjanessskaga samkvæmt núverandi drögum að Rammaáætlun. Þetta landssvæði verður allt undirlagt af orkumannvirkjum. Til að mynda eru hugmyndir Landsnets um raflínulagnir í Reykjanesfólkvangi vægast sagt glórulausar (sjá mynd).
Jarðhitinn á Reykanesskaga er mjög dreifður sem gerir það að verkum að menn hyggjast kreista upp einhver megavött hér og þar. Síðan þarf að flytja orkuna frá þessum stöðum með tilheyrandi mannvirkjum sem kalla á víðtæk náttúruspjöll og jarðrask. 

Gríðarlegt jarðrask vegna línulagna
Hugmyndir Landsnets um línulagnir á vestanverðum Reykjanesskaga og í Reykjanesfólkvangi fela í sér gríðarlegt jarðrask á dýrmætu svæði. Lagður yrði jarðstrengur úr Seltúni í Krýsuvík yfir í Trölladyngju. Sá færi bæði yfir Sveifluháls og Núpshlíðarháls auk þess sem hann myndi þvera Móhálsadal. Jafnframt yrði lagður jarðstrengur úr Sandfelli í Krýsuvík norður í Trölladyngju en þaðan kæmi háspennulína sem myndi tengja þessar virkjanir, ef þær rísa, inn á nýja 220-440 kV Suðurnesjalínu. Í umhverfismati sem Landsnet vann var hinsvegar ekki stafkrókur um þessa orkuflutninga og gefur matið því ekki rétta mynd af áformunum sem uppi eru. 
Einhver kynni að benda á að hér sé um jarðstrengi að ræða, ekki loftlínur. Í því sambandi skal vitnað beint í yfirlýsingu Landsnets sem birt var á fréttavef Víkurfrétta 30. september 2011 s.l. vegna línumála í Vogum. Í henni segir orðrétt: „Þá má benda á að varanleg umhverfisáhrif jarðstrengja á 220 kV spennu og hærri eru meiri en loftlína. Þó sýnileiki loftlína sé meiri á líftíma þeirra er röskun lands við lagningu jarðstrengja umtalsvert meiri“.

Ofmat á orkugetu?
Í matsskýrslu fyrir 250 þús. tonna álver í Helguvík (HRV Engineering 2007) komu fram alvarlegar athugasemdir frá Landvernd vegna hugmynda í frummatsskýrslu um að virkja fjögur svæði á Krýsuvíkursvæðinu, hvert með 100 MW uppsettu afli sem myndi þurrmjólka svæðin á 35-40 árum, þannig að vinnslan yrði ekki sjálfbær. Framkvæmdaraðili setti fram eftirfarandi lista í matsskýrslunni (bls. 64) og segir þar að mögulegir virkjunarkostir HS Orku  séu eftirfarandi:
Stækkun Reykjanesvirkjunar (3. túrbína)                                           50 MW
Reykjanesvirkjun með tvívökva vinnslurás (ens. binary plant)      70-90 MW
Eldvörp/Svartsengi                                                                        30-50 MW
Krýsuvík I a. (Seltún)                                                                         50 MW
Krýsuvík II a. (Trölladyngja/Sandfell)                                               50 MW
Krýsuvík I b.                                                                                       50 MW
Krýsuvík II b.                                                                                     50 MW

Samtals                                                                                          350-390 MW

Sigmundur Einarsson, jarðfræðingur hefur skrifað tvær ítarlegar greinar um þetta þar sem hann dregur í efa fullyrðingar um orkugetu þessara svæða og færir mjög sannfærandi rök fyrir máli sínu. Hafi Sigmyndur rétt fyrir sér má spryrja hvort náttúrufórnin verði ekki fullmikil fyrir þau fáu megavött sem kreist verða upp úr þesum svæðum þar til þau verða þurrausin á einungis fáum áratugum.
Greinar Sigmundar heita Hinar miklu orkulindir Íslands  (Smugan 01.10 2009) og Er HS Orka í krísu í Krýsuvík? (Smugan 13.11.2009).
Sigmundur segir m.a. þetta:
„Langstærsta álitamálið eru hugmyndir HS um virkjanir á Krýsuvíkursvæðinu. Það er stundum flokkað upp í minni svæði s.s. Trölladyngju, Sandfell, Seltún eða Sveifluháls (sem flestir þekkja sem Krýsuvík) og Austurengjar. Um 1970 voru boraðar fjórar rannsóknarholur á Krýsuvíkursvæðinu. Hæsti hiti í borholum mældist um 230°C á tiltölulega litlu dýpi en neðar lækkaði hitinn í holunum. Þessi sérkennilegi árangur varð til þess að ekkert var borað á svæðinu um liðlega 30 ára skeið. Á síðustu árum hefur HS borað tvær holur við Trölladyngju. Árangur virðist ekki lofa góðu og hefur alltént ekki leitt til frekari framkvæmda á svæðinu. Þekking á Krýsuvíkursvæðinu er enn takmörkuð en saga rannsókna þar sýnir að svæðið er í þessu tilliti sýnd veiði en ekki gefin.
Þó að Orkustofnun hafi metið það svo að tæknilega sé unnt að vinna þar allt að 480 MWe er það mat höfundar að í ljósi reynslunnar þurfi að gera ráð fyrir verulega minni vinnslu á svæðinu. Í frummatsskýrslu Norðuráls (HRV Engineering 2007) var sagt að HS vænti þess að geta unnið 4×100 MWe á Krýsuvíkursvæði en eftir athugasemdir var þessi tala lækkuð í 4×50 MWe í matsskýrslu (HRV Engineering 2007). Að lokum var gert ráð fyrir allt að 160 MWe afli frá svæðinu til álvers í Helguvík. Að mati höfundar er skynsamlegt að reikna með að 100 til 200 MWe geti fengist af Krýsuvíkursvæðinu en vart mikið meira. Í þessu sambandi má benda á að Krýsuvíkursvæðið er um margt ólíkt öðrum háhitasvæðum á landinu. Takmörkuð virkni á yfirborði er dreifð um stórt svæði og eini hitinn á yfirborði sem eitthvað kveður að er í Sveifluhálsi við Seltún. Vegna óvenjulegra aðstæðna er því vel líklegt að reiknilíkan Orkustofnunar (Sveinbjörn Björnsson 2006) og forsendur þess henti ekki vel fyrir mat á tæknilega vinnanlegu afli háhitans á Krýsuvíkursvæði. Skýringin liggur einkum í misleitinni vatnsleiðni jarðlaga, þ.e. því að jarðhitinn er bundinn við afmarkaðar sprungur en ekki var gert ráð fyrir þeim þætti í reiknilíkaninu. Þetta á líklega við um öll háhitasvæðin á Reykjanesskaga...“
„...Sé tekið mið af mati Orkustofnunar frá 2006 (sjá 1. töflu) má vænta þess að tæknilega vinnanlegt afl til framleiðslu rafafls á háhitasvæðum á suðvesturhorninu sé um u.þ.b. 932 MWe. Ekki virðist líklegt að það mat standist. OR getur afhent sinn hluta með því að fullvirkja Hengilssvæðið en 75 MWe vantar upp á til að HS geti staðið við sinn hluta. Og hér er verið að fjalla um 250 þús. tonna álver en ekki áformaða 360 þús. tonna verksmiðju!“

Af niðurdælingum og manngerðum jarðskjálfum

Niðurdæling Orkuveitu Reykjavíkur á Hellisheiði hefur verið mjög í fréttum að undanförnu. Komið hefur fram megn óánægja íbúa í Hveragerði vegna manngerða jarðskjálfta af völdum dælinganna. Sumir þeirra eru svo snarpir að þeir finnast alla leið upp á Akranes. Skiljanlega finnst íbúum Hveragerðis þetta óþægilegt og þá sérstaklega þeim sem enn eru með Suðurlandsskjálfta á sálinni.
Þá hefur íbúum ekki orðið svefnsamt vegna hvæsandi borhola í grennd við byggðina í Hveragerði. Fyrirhugaðar eru tvær virkjanir til viðbótar á svæðinu, svo íbúar Hveragerðis eiga ekki von á góðu ef þetta eru fylgifiskar þeirra. 
Í fréttum Ríkisútvarps þann 16.10. 2011 kemur eftirfarandi fram:
„Niðurdælingin er eitt af skilyrðum fyrir starfsleyfi Hellisheiðarvirkjunar - þetta er gert til að affallsvatnið mengi ekki grunnvatn á svæðinu - en þegar virkjunin var undirbúin, virðast menn hafa haft litlar áhyggjur af skjálftum sem gætu komið vegna dælingar. Í umhverfismati sem gert var 2005 fyrir stækkun Hellisheiðarvirkjunar er ítarlega fjallað um niðurdælingu - en ekki minnst á mögulega skjálfta. Skipulagsstofnun - sem samþykkti umhverfismatið - minnist heldur ekki á það. Guðni Jóhannesson, orkumálastjóri, sagði í samtali við fréttastofu, að vísindamenn og aðrir sem unnu að þessum undirbúningi - hafi hreinlega ekki gert ráð fyrir skjálftavirkni eins og þeirri sem verið hefur að undanförnu...“
Sem sagt – þetta dæmi var ekki hugsað til enda!
Og ennfremur segir í umræddri frétt:
„Skjálftavirkni vegna niðurdælingar er þekkt vandamál erlendis; í Basel í Sviss var fyrir nokkrum
árum hætt við orkuöflunarverkefni sem gekk út á að dæla niður köldu vatni - þegar sú dæling framkallaði skjálfta upp á 3,4 að stærð í borginni sjálfri og í Kaliforníuríki hafa svipuð áform verið lögð á hilluna - vegna óvissu um áhrif niðurdælingar.“
Skemmst er frá að segja að þessi niðurdælingarmál eru í ólestri víða um land:
Í starfsleyfi Reykjanesvirkjunar er kveðið á um að affallsvatni skuli dælt niður. Engu að síður rennur það allt á yfirborði til sjávar. 
Einungis hluta affallsvatns er dælt niður á Nesjavöllum, afgangurinn er kældur niður í kæliturni til að heiti lækurinn og ylströndin útaf Nesjahrauni sé ekki jafn áberandi.
Við Kröflu er einungis hluta affallsvatns dælt niður, græni lækurinn þar fer ekki framhjá neinum.
Í Svartsengi eru menn komnir í vandræði með affallið. Þar þéttist hraunið ár frá ári og blái pollurinn hækkar og stækkar. Ekkert gengur að dæla þessum pækli niður þar sem pípur og borholur stíflast jafn harðan vegna útfellinga. Innan tíðar  þarf að fara í mjög dýra aðgerð til að koma þessum vökva til sjávar.
Hellisheiðarvirkjun er stærst þessara virkjana og afleiðingar niðurdælingarinnar  koma vel fram á skjálftavefsjá Veðurstofunnar og í óánægju íbúa í Hveragerði.
Einn af okkar virtustu jarðvísindamönnum, Haraldur Sigurðsson eldfjallafræðingur,  bloggði nýlega  um niðurdælingu OR á Hellisheiði og líst satt best að segja illa á. Hann telur þessa niðurdælingu geta haft alvarlegar afleiðingar. Auk þess að koma af stað skjálftum þá geti vatnið eyðilagt grunnvatn sem nýtt sé til neyslu.
Haraldur segir affallsvatnið  innihalda mikið magn af steinefnum og öðrum óæskilegum efnum. Slíkt geti haft alvarlegar afleiðingar segir Haraldur, það sé vel þekkt meðal annars í Kaliforníu og í Basel í Sviss. Í affallsvatninu séu nokkur óæskileg efni m.a. arsen, kadmín og blý sem geti eyðilagt grunnvatn sem nýtt er til neyslu á höfuðborgarsvæðinu og víðar.
Sjá blogg Haraldar hér: http://vulkan.blog.is/blog/vulkan/entry/1198349/
Þá eru þekktar afleiðingar brennisteinsvetnismengunar á gróður í nágrenni virkjunarinnar.
Þingályktunartillaga um Rammaáætlun er varðar nýtingu og vernd náttúrusvæða er nú í ferli. Í ljósi þess sem að ofan greinir ætti að vera sjálfsagt mál að ekki verði farið í frekari jarðvarmavirkjanir, hvorki á Reykjanesskaga né annarsstaðar þar til lausn fæst á loftmengun, grunnvatnsmengun og „skjálftamengun" þeirra virkjana sem fyrirhugaðar eru í framtíðinni á þeim svæðum sem sett voru í nýtingarflokk.

Október 2011


_________________
Ellert Grétarsson

Á þessari mynd úr gögnum Landnets sést fyrirhuguð línuleið (rauð lína) yfir Seltúnið og upp á Sveifluhálsinn....

....þaðan sem hún mun þvera Ketilstíginn og liggja við Arnarvatn sunnanvert. Þarna er eitt eftirsóttasta göngusvæðið á vestanverðum Reykjanesskaga í  hjarta Reykjanesfólkvangs!

Horft frá syðri enda Arnarvatns inn eftir Sveifluhálsinum. Hér yfir mun háspennulínan koma. Arnarvatn er forn eldgígur.  Á Sveifluhálsi er stórfenglegt landslag enda vinsæll meðal útivistar og göngufólks. Móbergshryggir sem þessir eru sjaldgæfir nema á Íslandi.

Hér er horft yfir Móhálsadal ofan af Miðdegishnúki, hæsta tindi Sveifluhálsins. Ögmundarhraun, sem rann í Krýsuvíkureldum 1151, þekur dalsbotninn. Sjá má gígana utan í Núpshlíðarhálsinum með sínum fögru mosakápum. Til vinstri grillir í Djúpavatn, sem er gígvatn. Keilir trónir svo handan við Núpshlíðarhálsinn og fær sést til Reykjanesbæjar.
Hér myndi háspennulínan koma þvert fyrir dalinn, skv. hugmyndum Landsnets.

Á Sveifluhálsi er stórbrotið landslag en móbergshryggir sem þessir eru sjaldgæfir á heimsvísu.  Á botninum, við uppþornaða pollinn örlítið ofan við miðju myndarinnar stendur gönguhópur. Smæð hans á myndinni sýnir hversu stórkostlegt þetta landslag er. 

Hellisheiðarvirkjun. Viljum við þetta í Krýsuvík?
[image: ]

Litadýrðin í Seltúni dregur að margan ferðamanninn.

